
университети кафедра мудири. 

 

ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 
йил 30 ноябрдаги 327/5-сон қарори билан тарих, иқтисодиёт, фалсафа, филология, юридик ва 
педагогика фанлари бўйича илмий даражалар бўйича диссертациялар асосий натижаларини чоп 
этиш тавсия этилган илмий нашрлар рўйхатига киритилган. 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

mailto:scienceproblems.uz@gmail.com

DEMOGRAFIK O‘ZGARISHLAR  .................................................................................................................... 16-20 

КОММЕРЧЕСКИХ БАНКОВ .........................................................................................................................  46-52 

AHAMIYATI: MUAMMO VA YECHIMLAR  ........................................................................................... 112-119 

Eshonqulov Laziz Norqobul o‘g‘li 
BADIIY MUHITDA TANQIDIYLIK VA SATIRANING TABIIY KOMMUNIKATSIYASI ...........  120-125 

So‘nggi yillarda Oʻzbekistonda mualliflik huquqini himoya qilish borasida keng qamrovli 

islohotlar amalga oshirilmoqda. Xususan, ushbu yoʻnalishdagi davlat boshqaruvidagi 

oʻzgarishlar, ijodkorlarning huquq va qonuniy manfaatlarini ta'minlash hamda mualliflik haqini 

adolatli tartibda toʻlanishiga erishish, asarlardan ruxsatsiz foydalanish, ularning oʻzlashtirilishi 

oldini olish va bunday holatlarga nisbatan tegishli javobgarlik choralarini kuchaytirish hamda 

internet tarmogʻida mualliflik huquqi va turdosh huquqlar muhofazasini ta'minlash 

zaruratining kuchayib borayotganligidan dalolat beradi. 

Huquqlarni jamoaviy boshqarish tashkiloti toʻgʼridan-toʻgʼri huquq egalari tomonidan 

tuzilganligi va shartnoma boʻyicha ulardan olingan vakolatlar doirasida harakat qilganligi 

sababli, bunday tashkilotning faoliyati aʼzolikka asoslangan deb aytish mumkin[1, 119-123]. 

Mamlakatimiz Mualliflik qonuni (Qonunning 57-moddasi 4-qismi) huquqlarni jamoaviy 

boshqarish tashkiloti va foydalanuvchilar o‘rtasidagi munosabatlarning tamoyillarini belgilab 

beradi. Ushbu tashkilot to‘lanadigan haqni yig‘ish bilan shartnoma tuzmasdan shug‘ullangan 

taqdirda, bunday haq miqdorini foydalanuvchilar bilan kelishib olishi lozim (Qonunning 57-

moddasi 4-qismi). 

Bunday hollarda yoki vujudga kelishi mumkin bo‘lgan boshqa holatlarda ham, huquq 

egasi mualliflik huquqi obyektlaridan foydalanganlik uchun adolatli haq olish huquqini saqlab 

qolib, tashkilot yuqorida ko‘rsatilgan obyektlardan foydalanishga ruxsat bermasdan 

foydalanuvchilar bilan haq undirish to‘g‘risida shartnomalar tuzishi mumkin. 

Huquqshunos olim A.Yuldashev litsenziya shartnomasiga quyidagicha mualliflik taʼrifini 

keltirgan: “Litsenziya shartnomasi – bu adabiy, badiiy va sanʼat asari egasi (litsenziar)ning 

ushbu asarlardan foydalanish huquqini shartnoma doirasida boshqa bir taraf (litsenziat)ga 

taqdim etish hisoblanadi”[2, 80] 

Jamoaviy tashkilotlar foydalanuvchi/litsenziatga (iloji bo‘lsa, elektron shaklda) tegishli 

ma’lumotni taqdim etishi lozim. Bunday ma’lumotlar quyidagilarni o‘z ichiga oladi: 

1) huquq egalarining toifalari haqida tushuntirish; 

2) jamiyat repertuaridagi asarlar va tegishli huquqlar ro‘yxati; 

3) tariflar haqida ma’lumot; 

4) litsenziyaning amal qilish muddati va shartlari hamda hisob-faktura tartibi; 

https://doi.org/10.47390/SPR1342V4I2Y2024N30

5) litsenziat litsenziyani bekor qilish shartlari, ogohlantirish qoidalari va bekor qilish 

huquqi uchun davrlar tafsiloti[3] 

Mazkur tamoyillar kerakli ma’lumotlarning asosiy elementlarini tavsiflaydi, shuningdek, 

ushbu holatlarda qanday xatti-harakatlarni amalga oshirish zarurligini ko‘rsatadi. 

Bu, ayniqsa, ma’lum bir hududda ishlaydigan jamoaviy tashkilotlarning bir-biri bilan 

raqobatlashishiga mos keladi. Albatta, majburiy yoki kengaytirilgan jamoaviy boshqaruv 

qo‘llanilganda, jamoaviy tashkilotlar repetuarlaridagi ma’lumotlar bazasini hamma uchun 

ochiq qilishini kutish haqiqatga to‘g‘ri kelmasligi mumkin. Jamoaviy boshqaruvning ushbu 

shakllari ro‘yxatni to‘liq tuzish va nashr etishni osonlashtirmaydi, aksincha, huquq egalarining 

barcha ishlari uchun, hatto litsenziyalash paytida ham mavjud bo‘lmagan huquqqa nisbatan 

qo‘llaniladi. Bu – huquq egalari o‘z huquqlarini yakka tartibda amalga oshirish uchun 

kengaytirilgan jamoaviy boshqaruv tizimidan “chiqish” (ya’ni tark etish) holatidan farq qiladi. 

Bunday holda “salbiy ro‘yxat”, ya’ni rad etgan huquq egalarining ro‘yxati va agar iloji bo‘lsa, 

ularning asarlarini e’lon qilish talab qilinishi mumkin. 

Xalqaro normalar, milliy qonunlar va xulq-atvor kodekslari foydalanuvchilarni 

litsenziyalash va tariflarni belgilashda amalda qo‘llaniladigan asosiy tamoyillar va mezonlar, 

ya’ni har xil darajadagi tafsilotlarni o‘z ichiga oladi. 

Ikkita umumiy qo‘llaniladigan tamoyillar mavjud. Ular raqobat qoidalari va litsenziya 

shartlariga javob beradi, eng asosiysi, foydalanuvchilar o‘rtasida teng munosabatni ta’minlaydi. 

Xalqaro Jamoaviy tashkilotlar direktivasining 16 (2)-moddasida “Litsenziyalash shartlari 

obyektiv va kamsitmaslik mezonlariga asoslanishi kerak […]” deb aniq ko‘rsatilgan. 

Braziliya qonunida “Litsenziya shartnomasi samaradorlik va adolatlilik tamoyillariga 

ega bo‘lishi va foydalanuvchilar o‘rtasida kamsitishga yo‘l qo‘ymasligi kerak”[4, 547], deb 

belgilangan. 

Qo‘shma Shtatlar qonunchiligi litsenziyalashda kamsitmaslikni asosiy talab sifatida 

belgilaydi. 

Jamoaviy tashkilotlarda litsenziatlar oʻrtasida tuziladigan litsenziya shartnomalari 

boʻyicha litsenziya toʻlovlari yoki shartlarni kamsituvchi har qanday huquqlarni kiritish, tan 

olish, amalga oshirish yoki talab qilish cheklanadi [...][5, 30-33]. 

Mamlakatimiz qonunchiligining 56-moddasida ham ushbu holatlar nazarda tutilgan. 

Shartnomalar shartlari foydalaniladigan asarlar yoki turdosh huquqlar obyektlarining turi va 

hajmiga qarab aniqlanadigan bitta toifadagi barcha foydalanuvchilar uchun bir xil bo‘lishi 

kerak. 

Huquq egalari federatsiyalarining xulq-atvor kodekslari xuddi shu tamoyilga asoslanadi. 

Jumladan, kamsitmaslik ekvivalent maqomga ega foydalanuvchilar (xususan, ular qonuniy 

foydalanuvchilar bo‘ladimi yoki yo‘qmi) o‘rtasida teng munosabatni bildiradi: 

CISAC qoidalarida keltirilishicha, “Har bir aʼzo tashkilot quyidagi shartlar asosida o‘z 

faoliyatini olib borishi lozim: 

a) obyektiv mezonlar asosida litsenziyalar berish;  

b) foydalanuvchilar o‘rtasida asossiz ravishda kamsitmaslik tamoyili”.  

IFPI axloq kodeksiga ko‘ra esa “Samaralilikni oshirish va xarajatlarni kamaytirish 

maqsadida mualliflik jamiyatlari bir-birini to‘ldiruvchi huquqlarni ifodalovchi boshqa 

jamiyatlar bilan hamkorlik qilish imkoniyatlarini ham ko‘rib chiqishlari kerak”[6, 236-242].  

Birmuncha vaqt davomida ba’zi mamlakatlar va jamoalar boshqaruvda 10 foizlik 

qoidani qo‘lladilar, ya’ni ular asardan foydalanganlik uchun to‘lovning o‘z daromadlaridan 

(yoki ba’zi hollarda xarajatlarning) 10 foizini tashkil etishini talab qildilar. 1992-yildagi 

Shveysariya Mualliflik huquqi to‘g‘risidagi qonunning 60 (2) moddasida mualliflik huquqi 

bo‘yicha barcha turdagi asarlardan foydalanish uchun 10 foiz va turdosh huquqlar uchun atigi 

3 foiz to‘lov belgilangan. Bu “Tovon to‘lash oqilona boshqaruv huquq egalarini adolatli ish haqi 

bilan ta’minlash uchun belgilanadi” degan muhim mezonga asoslangan[7, 314]. 

Biroq ushbu qoida kuchga kirgandan so‘ng texnologik o‘zgarishlar va biznesning ko‘plab 

yangi usullari paydo bo‘ldi. Endi ular uchun yagona foizga asoslangan litsenziyalash mezonlari 

mos kelmaydi. Barqaror analog muhitda (mualliflarning kitob nashr qilish yoki yozib olingan 

qo‘shiqlarning standart sonini o‘z ichiga olgan vinil fonogrammalar uchun to‘lovlari bilan 

bog‘liq) bu turdagi qoida oqilona qo‘llanilishi mumkin edi, chunki yangi muhitga ko‘proq 

moslashuvchanlik kerak. Shunday qilib, umumiy foizga asoslangan qoidani emas, balki haq 

to‘lashning adolatliligini ta’kidlash yanada to‘g‘ridir.  

Tashkilot ruxsatnoma berishdan oldin huquq egasi bilan ruxsatnoma (litsenziya) 

berishning asosiy shartlarini kelishib oladi. Aslida, tashkilot mualliflik huquqi egasining agenti 

(vositachisi) sifatida ishlaydi. Shu sababli dunyoda jamoaviy boshqarishning “agent” 

(vositachi) versiyasida ishlaydigan tashkilotlar ko‘p emas, chunki ular muvaffaqiyatli 

agentliklar (tashkilotlar) tomonidan almashtirilgan. Bunday mualliflik huquqi tashkilotlariga 

INPI (Fransiya) misol bo‘la oladi [8, 1320].  

Tashkilotlar litsenziyaviy faoliyatni kafolatlaydi. Bunda: 1) tashkilot repertuarida 

mavjud bo‘lmagan asarlardan foydalanishga ruxsat beradi (bu yerda biz tashkilot faoliyati 

ustidan davlat nazoratini tushunamiz); 2) tashkilot blanket (keng qamrovli) litsenziya berilgan 

foydalanuvchiga talablar qo‘ymasligiga kafolat beradi; 3) o‘z vakolatlarini jamiyatga 

o‘tkazmagan mualliflar boshqa huquq egalari – aʼzolar bilan qiyoslaganda, kamsitish holatida 

bo‘lmaydi. 

Adabiyotda ustun bo‘lgan subyektiv mualliflik huquqini mutlaq deb tushunish 

konsepsiyasi doirasida mualliflik huquqini “kengaytirilgan” jamoaviy boshqarish bilan 

“blanket” (keng qamrovli) litsenziyalarning mavjudligiga yo‘l qo‘yilishi munozaralidir. 

Dunyoda jamoaviy boshqaruv instituti paydo bo‘lganidan beri mualliflik huquqi 

sohasidagi ko‘plab mutaxassislar oddiy litsenziyalar berishga subyektiv mualliflik huquqining 

mutlaqligi tobora kamayib borayotganini taʼkidlashmoqda.  

Xususan, huquqshunos olim T.Striiter xuddi shu fikrni taʼkidlaydi. Bu huquq “majburiyat 

prinsipi” bilan almashtirilmoqda. Jamoaviy huquqlarni boshqaruvchi tashkilotlar muallifning 

o‘z intellektual mulkini tasarruf etish huquqini o‘ziga xos ijtimoiy manfaat huquqiga, ilgari 

bozor iqtisodiyotining sharti bo‘lgan gonorarni esa madaniyat bozori ishtirokchilari 

faoliyatidan olinadigan oddiy soliqqa aylantirmoqda [9, 104].  

Ommaviy ijrodagi ayrim mualliflik huquqi, baʼzi huquqshunoslarning fikriga ko‘ra, 

mualliflik huquqi egasi o‘z asarini tashkilot repertuaridan chiqarib tashlagan taqdirdagina 

paydo bo‘lishi kerak [10, 469].  

Asarlardan har qanday shaklda va har qanday usulda foydalanishga bo‘lgan mualliflik 

huquqi namunasi jamiyatga qachon ma’lum bo‘lishidan qat’i nazar, o‘zining mutlaq xususiyatini 

saqlab qolishi lozim, chunki uning asari qay tartibda ishlatilishi yoki taqiqlashni ham 

muallifning o‘zi hal qiladi. Bu asardan foydalanish uchun mualliflik huquqi egasiga tegishli 

bo‘lgan mutlaq mualliflik huquqining o‘ziga xosligini belgilaydi.  

Baʼzan “massa” (juda ko‘p) bo‘lgan asarlardan foydalanishning o‘ziga xos xususiyati 

shundaki, ular har doim ham o‘z “monopoliyasini” oson amalga oshira olmaydi. Biroq ularning 

mutlaqliligi shubha ostiga olinmasligi kerak [11, 303-313].  

Litsenziyalar (litsenziya shartnomalari) ruxsatnoma beriladigan foydalanish usullariga 

(huquq turlariga) ko‘ra ham tasniflanishi mumkin: asarni ommaviy ijro etish, asarlarni 

televideniye (radio) yoki kabel orqali uzatish, asarlarni mexanik yozib olish va qayta ishlab 

chiqarilgan materiallarni tarqatish, asarlarni reprografik ko‘paytirish va boshqalar uchun 

litsenziya shartnomalari [12, 121]. 

Shuningdek, litsenziyalarning chiqarilish tartibiga ko‘ra quyidagi turlari ham mavjud: 

1) majburiy litsenziyalar; 

2) qonun hujjatlariga muvofiq litsenziyalar. 

Majburiy litsenziya – bu maxsus shartlarda asarlardan foydalanishning alohida 

holatlarida huquqlarni jamoaviy boshqarish uchun vakolatli organlar yoki tashkilotlar 

tomonidan majburiy ravishda beriladigan maxsus ruxsatnoma [13, 59-64]. 

Bern konvensiyasiga ko‘ra, milliy qonunlar mualliflarning maʼnaviy huquqlari va adolatli 

haq to‘lashga taʼsir qilmaydigan teleradio orqali asarlarni yuborish uchun majburiy 

litsenziyalarni joriy qilishi mumkin (11 bis (2) va (3)-moddalar). Yuqoridagi shartlarga ko‘ra, 

Bern konvensiyasiga muvofiq, musiqa asarlarini takrorlash (9 (2)-modda) va yozib olish (13(1) 

-modda) bilan bog‘liq alohida hollarda majburiy litsenziya joriy etilishi mumkin[14]. 

Majburiy litsenziyalar faqat bunday litsenziyani berish uchun rasmiy ruxsat olish 

to‘g‘risidagi oldindan so‘rov bo‘yicha yoki muallifni oldindan xabardor qilgan holda beriladi[15, 

65-69].  

 Yuridik litsenziya – bu asarlardan maʼlum bir tarzda va haq to‘lashning maʼlum shartlari 

asosida foydalanish uchun beriladigan qonuniy ruxsatnomadir[16, 32-39]. Ayrim davlatlar 

(xususan, Daniya, Shvetsiya) qonunchiligida[17, 75-78] “kengaytirilgan jamoaviy litsenziya” 

(yoki “kengaytirilgan jamoaviy boshqaruv”) uchun, agar jamoaviy boshqaruv tashkiloti 

muayyan janrdagi asarlarga nisbatan hamda soni jihatidan ko‘p mualliflik huquqi egalarining 

manfaatlarini ifodalagan va ushbu asarlardan foydalanishga ruxsat bergan taqdirda, maxsus 

qoidalar nazarda tutiladi. Mazkur qoidalar, agar ushbu tashkilot asarlardan foydalanish uchun 

boshqa foydalanuvchilar qatorida bir xil haq to‘lagan bo‘lsa va qo‘yilgan boshqa shartlarga 

rioya qilsa, bunday holatda bu foydalanuvchilar xuddi shu toifaga kiruvchi boshqa asarlardan 

ham ruxsatsiz foydalanishi mumkin. 

